
DON MAHSULOTLARI KORXONALARIDA 
RESURSLARDAN FOYDALANISH 
SAMARADORLIGINI BAHOLASH VA 
TAKOMILLASHTIRISH YOʻLLARI
Aipova Iroda Ikramovna
Toshkent davlat texnika universiteti 
Sanoat iqtisodiyoti va menejmenti kafedrasi mustaqil izlanuvchisi

Annotatsiya. Maqolada don mahsulotlari korxonalarida moddiy, energetik, mehnat va asosiy vositalardan foydalanish 
samaradorligini baholash hamda uni takomillashtirish yoʻllari tadqiq etilgan. Tadqiqot obyekti sifatida «Toshkentdonmah-
sulotlari» AJning 2016–2025-yillardagi ishlab chiqarish va moliyaviy-xoʻjalik faoliyati maʼlumotlari olingan. Tadqiqotda 
material sigʻimi va material qaytimi, energiya sigʻimi va bir tonna mahsulotga energiya xarajati, fond qaytimi va fond 
sigʻimi, shuningdek integral resurs sigʻimi va resurs qaytimi koʻrsatkichlari tizimli ravishda tahlil qilingan. Resurslardan 
foydalanish samaradorligini kompleks baholash uchun moddiy, energiya, mehnat va fond sigʻimi koʻrsatkichlarini umum-
lashtiruvchi agregat resurs sigʻimi indeksiga asoslangan yondashuvdan foydalanilgan. Natijalar 2016–2020-yillarda ayrim 
resurs koʻrsatkichlarining yaxshilanganini, 2021–2024-yillarda esa ishlab chiqarish hajmining qisqarishi fonida resurslarn-
ing mahsulot birligiga toʻgʻri keladigan yuklamasi keskin oshganini koʻrsatdi. Xususan, bir tonna mahsulotga energiya 
xarajati 2022-yildagi 26,6 ming soʻmdan 2024-yilda 215,9 ming soʻmgacha oshgan.

Kalit soʻzlar: don mahsulotlari, resurs samaradorligi, material sigʻimi, material qaytimi, energiya sigʻimi, fond qaytimi, 
integral resurs sigʻimi, agregat resurs sigʻimi indeksi, ekonometrik model, chiziqli dasturlash, resurs tejamkorligi.

Аннотация. В статье исследованы вопросы оценки эффективности использования материальных, 
энергетических, трудовых ресурсов и основных средств на предприятиях по производству зерновой продукции, 
а также направления её совершенствования. Объектом исследования выступили данные производственной и 
финансово-хозяйственной деятельности АО «Toshkentdonmahsulotlari» за 2016–2025 годы. В исследовании 
системно проанализированы показатели материалоёмкости и материалоотдачи, энергоёмкости и энергетических 
затрат на одну тонну продукции, фондоотдачи и фондоёмкости, а также интегральной ресурсоёмкости и 
ресурсоотдачи. Для комплексной оценки эффективности использования ресурсов применён подход, основанный 
на агрегированном индексе ресурсоёмкости, обобщающем показатели материалоёмкости, энергоёмкости, 
трудоёмкости и фондоёмкости. Результаты показали улучшение отдельных ресурсных показателей в 2016–2020 
годах, тогда как в 2021–2024 годах на фоне сокращения объёмов производства нагрузка ресурсов в расчёте 
на единицу продукции существенно увеличилась. В частности, затраты на энергию в расчёте на одну тонну 
продукции выросли с 26,6 тыс. сумов в 2022 году до 215,9 тыс. сумов в 2024 году.

Ключевые слова: зерновая продукция, ресурсоэффективность, материалоёмкость, материалоотдача, 
энергоёмкость, фондоотдача, интегральная ресурсоёмкость, агрегированный индекс ресурсоёмкости, 
эконометрическая модель, линейное программирование, ресурсосбережение.

Abstract. The article examines the efficiency of using material, energy, labor resources, and fixed assets in grain-pro-
cessing enterprises, as well as ways to improve their utilization. The research is based on data from the production and 
financial-economic activities of Toshkentdonmahsulotlari JSC for 2016–2025. The study systematically analyzes material 
intensity and material return, energy intensity and energy costs per ton of output, return on fixed assets and fixed-asset 
intensity, as well as integrated resource intensity and resource return indicators. To comprehensively assess resource-use 
efficiency, an approach based on an aggregate resource intensity index was applied, integrating indicators of material, 
energy, labor, and fixed-asset intensity. The results show improvements in several resource indicators during 2016–2020, 
while in 2021–2024 the resource burden per unit of output increased substantially amid a decline in production volume. 
In particular, energy costs per ton of output increased from UZS 26.6 thousand in 2022 to UZS 215.9 thousand in 2024.

Keywords: grain products, resource efficiency, material intensity, material return, energy intensity, return on fixed assets, 
integrated resource intensity, aggregate resource intensity index, ekonometrik model, linear programming, resource con-
servation.

K I R I S H
Resurslardan oqilona foydalanish zamonaviy sanoat korxonalarining iqtisodiy barqarorligi va 

raqobatbardoshligini belgilovchi asosiy omillardan biridir. Ishlab chiqarish hajmining oʻsishi har doim ham 
samaradorlikning oshishini anglatmaydi. Resurs sarfining mutlaq miqdori kamaygan taqdirda ham, agar 
ishlab chiqarish hajmi undan tezroq qisqarsa, mahsulot birligiga toʻgʻri keladigan xarajat ortishi mumkin. Shu 
sababli resurs samaradorligini baholashda xarajatlarning mutlaq miqdori bilan bir qatorda ularning natijaviy 
koʻrsatkichga nisbati, ishlab chiqarish quvvatlaridan foydalanish darajasi va moliyaviy natija bilan bogʻliqligi ham 
hisobga olinishi lozim. Donni qayta ishlash korxonalarida mazkur masala alohida ahamiyatga ega. Tegirmon, 
elevator, ombor va boshqa texnologik uskunalarning ishlashi energiya, xom ashyo va asosiy vositalar bilan 
bogʻliq xarajatlarni yuzaga keltiradi. Ishlab chiqarish hajmi kamaygan sharoitda ayrim energiya, amortizatsiya 
va mehnat xarajatlari qisqa muddatda mutanosib ravishda kamaymaydi. 

M A V Z U G A  O I D  A D A B I Y O T L A R  S H A R H I
Resurslardan foydalanish samaradorligini oʻlchash masalasi iqtisodiy samaradorlik nazariyasining muhim 

yoʻnalishlaridan biridir. Farrell [1] ishlab chiqarish samaradorligini mavjud resurslar yordamida maksimal 
natijaga erishish nuqtayi nazaridan baholash yondashuvini shakllantirgan. Ushbu yondashuv keyinchalik ishlab 
chiqarish chegarasi va samaradorlikni oʻlchash boʻyicha koʻplab empirik tadqiqotlarning metodologik asosiga 
aylandi.

Kobb–Duglas ishlab chiqarish funksiyasi [2] ishlab chiqarish natijasining asosiy omillarga bogʻliqligini 
miqdoriy baholash imkonini beradi. Mazkur model resurslar hajmi va ishlab chiqarish natijasi oʻrtasidagi 
elastikliklarni aniqlash, shuningdek miqyos samarasi mavjudligini baholash uchun qulaydir.

Coelli va hammualliflar [3] ishlab chiqarish samaradorligi va unumdorligini parametrik hamda noparametrik 
usullar orqali baholash masalalarini tizimlashtirgan. Ushbu yondashuvlar resurslardan foydalanish 
samaradorligini oddiy nisbatlar bilan cheklanmasdan, koʻp omilli modellar orqali tahlil qilish imkonini beradi.

T A D Q I Q O T  M E T O D O L O G I YA S I
Tadqiqotning axborot bazasini «Toshkentdonmahsulotlari» AJning 2016–2025 yillardagi moliyaviy 

hisobotlari, ishlab chiqarish koʻrsatkichlari, resurs sarfi boʻyicha maʼlumotlari va tadqiqot natijalarining 
amaliyotga joriy etilganligini tasdiqlovchi materiallar tashkil etadi.

Tadqiqotda qiyosiy tahlil, dinamik qatorlar tahlili, koeffitsiyentlar usuli, guruhlash, umumlashtirish, iqtisodiy-
statistik tahlil, Kobb–Duglas ishlab chiqarish funksiyasi, omilli regressiya, chiziqli dasturlash, ssenariy va 
sezgirlik tahlili usullaridan foydalanildi.

Material sigʻimi quyidagicha hisoblanadi: Ms = M/N. Bu yerda M — moddiy xarajatlar, N — sof tushum. 
Material qaytimi Mq=N/M koʻrinishida aniqlanadi. Material xarajatlarining tannarxdagi ulushi Md=M/S×100 foiz 
orqali hisoblanadi.

Energiya samaradorligi 
Es=E/N×1000, Ed=E/S×100 foiz va Et=E/Q 

formulalari bilan baholanadi. 
Bu yerda 
E — energiya xarajatlari, 
S — tannarx, 
Q — mahsulot hajmi.

T A H L I L  V A  N A T I J A L A R
Ishlab chiqarish va moliyaviy natijalar dinamikasi
Korxonaning resurs samaradorligini toʻgʻri baholash uchun avvalo ishlab chiqarish va moliyaviy natijalarning 

oʻzgarish yoʻnalishini aniqlash zarur. Quyidagi jadval 2016–2025-yillarda ishlab chiqarish hajmi va sof tushum 
oʻrtasidagi nomutanosiblikni koʻrsatadi (1-jadval).

1-jadval. 
«Toshkentdonmahsulotlari» AJda ishlab chiqarish va moliyaviy natijalar dinamikasi, 2016–2025 yy.

Yil Ishlab chiqarish, 
ming t

Sof tushum, mln 
soʻm Tannarx, mln soʻm Yalpi foyda, mln 

soʻm
Yalpi foyda rent., 

%
2016 197,2 120 205,5 105 799,6 14 405,9 12,0
2017 206,5 145 855,9 127 877,5 17 978,4 12,3
2018 194,9 180 428,2 156 241,2 24 187,0 13,4
2019 157,5 245 717,2 211 859,6 33 857,6 13,8
2020 187,2 330 526,2 273 814,0 56 712,3 17,2
2021 216,0 391 095,1 354 303,6 36 791,5 9,4
2022 207,1 637 471,1 572 550,0 64 921,1 10,2
2023 87,1 480 869,0 448 754,7 32 114,2 6,7
2024 26,4 124 487,6 105 814,4 18 673,1 15,0
2025 — 160 470,7 107 321,3 53 149,4 33,1

Manba maʼlumotlari asosida 2016–2022-yillarda sof tushum 120 205,5 mln soʻmdan 637 471,1 mln 
soʻmgacha oshgan, yaʼni 5,3 baravar koʻpaygan. Ishlab chiqarish hajmi esa ushbu davrda 197,2–216,0 ming 
tonna oraligʻida boʻlgan. Bu davrda tushum oʻsishi nafaqat fizik hajm, balki mahsulot va xizmatlar qiymatining 
oʻzgarishi bilan ham bogʻliq boʻlgan.

2023-yildan vaziyat tubdan oʻzgargan. Ishlab chiqarish 87,1 ming tonnagacha, 2024-yilda esa 26,4 ming 
tonnagacha tushgan. 2024-yilgi ishlab chiqarish 2022-yilga nisbatan qariyb 7,8 baravar kam. Shu bilan birga 
sof tushum 124 487,6 mln soʻmgacha kamaygan. 2025-yilda sof tushum 160 470,7 mln soʻmga koʻtarilgan 
boʻlsa-da, ushbu oʻsishni oʻz ishlab chiqarishining tiklanishi sifatida talqin qilish mumkin emas. Manba 
maʼlumotlariga koʻra, 2025-yilda korxonaning oʻz ishlab chiqarishi amalga oshirilmagan va tushum asosan 
daval xomashyosini qayta ishlash xizmatlari bilan bogʻliq boʻlgan. Moliyaviy natijalardagi muhim oʻzgarish 
davr xarajatlari bilan bogʻliq. 2016-yilda davr xarajatlari 11 561,1 mln soʻm yoki tushumning 9,6 foizini tashkil 
etgan boʻlsa, 2024-yilda 163 131,3 mln soʻmga yoki tushumning 131,0 foiziga yetgan. Bu holat ishlab chiqarish 
hajmi qisqarganda shartli-doimiy xarajatlarning kichraygan tushumga nisbatan haddan tashqari katta yuk 
boʻlib qolganini koʻrsatadi. 2025-yilda yalpi foyda rentabelligi 33,1 foizga yetgani ham ehtiyotkor talqinni 
talab qiladi. Chunki bu koʻrsatkich korxonaning avvalgi yillardagi toʻliq ishlab chiqarish modeli bilan bevosita 
taqqoslanmaydi. Shu sababli resurs samaradorligi boʻyicha xulosa chiqarishda yalpi marjani alohida emas, 
ishlab chiqarish hajmi, resurs sarfi va biznes-model bilan birgalikda baholash lozim.

2. Moddiy resurslardan foydalanish samaradorligi
Moddiy xarajatlar donni qayta ishlash korxonalarida tannarxning asosiy qismini tashkil etadi. Shu sababli 

material sigʻimi va material qaytimi resurs samaradorligining bazaviy koʻrsatkichlari hisoblanadi (2-jadval).

2-jadval. 
Moddiy resurslardan foydalanish koʻrsatkichlari, 2016–2025 yy.

Yil Moddiy xarajatlar, 
mln soʻm Material sigʻimi Material qaytimi

1 t mahsulotga 
moddiy xarajat, mln 

soʻm
2016 93 799,6 0,780 1,282 0,476
2017 115 577,7 0,792 1,262 0,560
2018 137 215,0 0,760 1,315 0,704
2019 183 323,2 0,746 1,340 1,164
2020 232 330,6 0,703 1,423 1,241
2021 310 991,7 0,795 1,258 1,440
2022 522 354,9 0,819 1,220 2,522
2023 408 699,9 0,850 1,177 4,690
2024 73 112,7 0,587 1,703 2,765
2025 73 882,5 0,460 2,172 —

2016–2020-yillarda material sigʻimi 0,780 dan 0,703 gacha pasaygan, yaʼni bir soʻmlik tushumga toʻgʻri 

keladigan moddiy resurs sarfi qisqargan. Shu davrda material qaytimi 1,282 dan 1,423 gacha oshgan. Bu 
davrni materiallardan foydalanish samaradorligi nuqtayi nazaridan ijobiy bosqich sifatida baholash mumkin.

2021–2023-yillarda teskari jarayon kuzatilgan. Material sigʻimi 0,795 dan 0,850 gacha oshib, 2023-yilda 
davr boʻyicha yuqori nuqtaga yetgan; material qaytimi esa 1,177 gacha pasaygan. Eng keskin oʻzgarish bir 
tonna mahsulotga moddiy xarajatlarda koʻrinadi: 2022-yilda 2,522 mln soʻm boʻlgan koʻrsatkich 2023-yilda 
4,690 mln soʻmga yetgan.

2024-yilda material sigʻimining 0,587 gacha pasayishi ijobiy koʻrinishi mumkin, biroq bu yil ishlab chiqarish 
atigi 26,4 ming tonna boʻlgan. Shuning uchun koʻrsatkichning pasayishi material xarajatlarining 73 112,7 
mln soʻmgacha qisqarishi bilan bogʻliq boʻlib, u ishlab chiqarish quvvatidan samarali foydalanish tiklanganini 
anglatmaydi.

2025-yilda material qaytimi 2,172 ga yetgan, ammo oʻz ishlab chiqarishi boʻlmagani sababli bir tonna 
mahsulot boʻyicha koʻrsatkichni hisoblashning iqtisodiy mazmuni cheklangan. Demak, material samaradorligi 
tahlilida fizik ishlab chiqarish va korxonaning qayta ishlash xizmatlari oʻrtasidagi farq albatta hisobga olinishi 
kerak.

X U L O S A  V A  T A K L I F L A R
Birinchidan, don mahsulotlari korxonalarida resurslardan foydalanish samaradorligini baholashda resurs 

sarfining mutlaq qiymatini emas, balki uning ishlab chiqarish hajmi va moliyaviy natijaga nisbati bilan birgalikdagi 
holatini hisobga olish zarur. Ikkinchidan, «Toshkentdonmahsulotlari» AJ misolida 2016–2020-yillarda material 
va integral resurs samaradorligining yaxshilanganligi, 2021–2024 yillarda esa ishlab chiqarish hajmining 
qisqarishi bilan resurs yuklamasining oshgani aniqlandi. Uchinchidan, energiya samaradorligi asosiy muammoli 
yoʻnalishlardan biri hisoblanadi. Bir tonna mahsulotga energiya xarajati 2022-yildagi 26,6 ming soʻmdan 2024-
yilda 215,9 ming soʻmgacha oshgan. Shuning uchun energiya monitoringi va normalashtirishni texnologik 
jarayonlar kesimida joriy etish zarur.

Tadqiqot yakunlari, 2026–2030-yillar prognozi ishlab chiqarishni tiklash, energiya xarajatlarini kamaytirish 
va davr xarajatlarini normalashtirish birgalikda amalga oshirilganda 2030-yilga kelib sotuv rentabelligini 3,4 
foizgacha olib chiqish imkoniyati mavjudligini koʻrsatadi. Shu sababli resurs samaradorligi siyosati alohida 
xarajatlarni qisqartirish dasturi emas, balki ishlab chiqarish quvvatlarini tiklash va resurslarni boshqarishning 
yagona tizimi sifatida qaralishi lozim.

